
«САГЫНАЛАР СИНЕ ЯКЫН ДУСЛАР» 
 

Якташ композиторыбыз Сара Садыйкованың тууына тиздəн 100 ел була. 
Укучыларны һəм əти-əнилəрне бөек шəхеснең тормыш юлы һəм иҗаты белəн таныштыру 
максатыннан, телевидение тапшыруы рəвешендə «Атнакич»тə кунакта» очрашуы 
уздырдым. Кичəдə искə алынган бөек шəхеслəрнең күбесе инде безнең арада юк, лəкин 
аларның С.Садыйкова турындагы истəлеклəре — чынбарлык. Өлкəн сыйныф укучылары 
кичəгə зур җаваплылык хисе тоеп əзерлəнде, үзлəре башкарачак рольлəрне җентеклəп 
өйрəнде. Кичəне əзерлəүдə музыка укытучысы һəм əти-əнилəр дə катнашты. 
Игътибарыгызга очрашу сценариен тəкъдим итəбез. 

 
 
Стенада С. Садыйкова рəсеме; М. Хөсəеннең — «Композитор С. Садыйкова иҗаты — 

үлемсез моң дəрьясы», М. Əхмəтҗановның «Атаклы композиторыбыз С. Садыйкованың 
тормышы һəм иҗаты татар халкына, аның җыр-музыка сəнгатенə багышланган фидаи гомер 
булып үтте. Аның үз халкын сөйгəн газиз җаны, йөрəге, тоташ янып көл булганчы, сихри моңнар 
сибеп яшəде», дигəн сүзлəр язылган плакатлар; 

«Сагыналар сине матур кошлар, 
Сагыналар сине якын дуслар. 
Күңелем эзли сине кич-иртəн, 
Мин сине һаман көтəм-көтəм», — дигəн җыр сүзлəре урын алган. 
 
Класс бүлмəсе телестудия итеп җиһазлана: уртада өстəл, аның янында 2 алып баручы 

һəм кунаклар өчен урындыклар куела. Түрдəге почмакка музыкаль үзəк (магнитофон, С. 
Садыйкова җырлары язылган кассеталар, пластинкалар) урнаштырыла. Шунда ук диктор 
(укытучы) утыра. 

Талгын көй (С. Садыйкова көе) яңгырый. Шул көй барышында диктор тавышы ишетелə: 
 
— Һəр җəһəттəн халкыбызның уңган, батыр халык булуын горурлык белəн искə 

алабыз. Бу безгə башка халыклар белəн аралашканда йөз аклыгы булып хезмəт итə, кыен 
хəллəргə дучар булганда да батыр йөрəкле булып калырга көч бирə. 

Халык тарихын өйрəнгəндə, алга үзеннəн-үзе шундый сорау килеп баса: «Күп 
гасырлар дəвамында таркалмыйча, бербөтен булып сакланып калырга халкыбызга 
барыннан да бигрəк аның нинди асыл сыйфатлары ярдəм итте икəн?» Моңа 
галимнəребезнең күбесе «туган тел», дип җавап бирəлəр. Тик шулай да кешенең шəхес 
буларак өлгереп җитүендə бик тə əһəмиятле урын тоткан илаһи бер тармак, шуның эчендə 
«моң» дип аталган гаҗəеп бер кешелек сыйфаты да бар бит əле. Моң — белем кебек үк, 
кешенең рухи байлыгы. Аның да иң нечкə хисле, иң бай өлеше. «Сүзнең куəте җитми 
башлаган урында музыка эшкə керешə», дигəн А.С.Пушкин. 

Моң — көйнең эчке сыйфаты, аның əйтергə кирəк, эчке байлыгы, җаны. Бу сүзлəр 
Сара апа Садыйкованың иҗатына кереш сүз булып тора ала. Мəгълүм ки, Сара Садыйкова 
иҗат иткəн көйлəр моңга бай булулары белəн аерылып тора. Хəер, шулай булмаса, ул халык 
арасында таныла да, дан казана да алмаган булыр иде. Истəлеклəрдəн күренгəнчə, аны 
кечкенə чагында ук «моңлы бала» дип йөрткəннəр. Җыйнак кына гəүдəле бу чибəр 
туташның сəхнəгə курчак кебек матур киенеп чыгуын, ягымлы тавышын өлкəн буын 
кешелəре əле хəзер дə хəтерли. Сара апа Садыйкова табигате белəн үк сəхнə өчен яратылган 
зат иде. 

Вакыт елгасы туктаусыз ага... Сара апабыз вафат булганга да 20 ел вакыт узып 
китте... Йөрəклəрне өзгəлəгəн аерылышу сəгатьлəре ерагая барган саен, Сара апабызны 
сагыну, юксыну хислəре артканнан арта, тирəнəя, көчəя бара... Сөекле композиторыбызга 



булган мəхəббəтебез еллар үткəн саен яктыра, яңа төсмерлəр алып, күңеллəрне сагышлы 
яңа кичерешлəр дəрьясына сала. 

 
1 нче укучы. 
Һич китмəссең кебек иде арабыздан, 
Искə төшсəң, сагыш сарка ярабыздан. 
Бүген дə бит илһам алып, сихəт алып , 
Яши күплəр Синнəн — Моңсар апабыздан. 
Яшибез, тик, 
Сагынабыз, Моңсарабыз. 
Апастагы Тутайга да гел барабыз. 
Хыялларга кайтарып бер терелтəбез, 
Мизгел үтə — 
Тагын синсез без калабыз. 
 

1нче алып баручы. 
Изге җаннар җирдəн китə тора, 
Бəгырьлəргə тагын кан сава... 
Җырың гына калды микəнни соң, 
Соңгы ядкарь булып дөньяга?! 
Бар йөрəклəр моңга сусаганда, 
Юаныр сүз тансык чагында, 
Син бик кирəк кеше идең безгə 
Мəйданда һəм табын янында. 

 
2 нче алып баручы. 

Артта калган гомер юлларыма 
Бер карыйм да кайчак, кайрылып, 
Аһлар итəм: күпме югалтулар 
Тора анда моңлы җыр булып. 
Бүген кабат безгə кайгы килде: 
Гөллəр үксеп елый, тын калып, 
Мəрхəмəтсез үлем тырнагыннан 
Ник соң сине йолып булмады? 
 
1 нче алып баручы. 
Килəчəкне күрер кешелəрнең, 
Кешелеген җирдə сакларга,  
Мəңгелек җан иңдерергə иде, 
Синең кебек изге затларга. 
Җырлар гына калды микəнни соң, 
Истəлегең булып дөньяга?! 
Изге җаннар җирдəн китə тора,  
Йөрəклəргə һаман кан сава. 
2 нче алып баручы. Р.Яхин белəн Р.Миңнуллин иҗат иткəн «Əнкəйнең ак 

чəчлəре» дигəн гаҗəеп матур бер җыр бар. Ул җырдагы «Əнкəйлəрнең бөеклеген яши-яши 
аңлыйбыз» дигəн тирəн фикерле, канатлы сүзлəрне мин Сара апага багышлап əйтер идем. 
Сара апаның бөеклеген дə без яши-яши аңлыйбыз, еллар үткəн саен аның иҗатына 
тирəнрəк төшенə барабыз. Чыннан да, Сара апа бик күп, бик күплəргə əни кебек иде шул. 
Җырларын башкаручы йөзлəгəн җырчылар, аның белəн якыннан аралашып, дуслашып 
яшəде. Бүген безнең студиягə, «Атнакич» тапшыруына С.Садыйкованың якыннары, 
дуслары килде. Алар С.Садыйкова турындагы истəлеклəре белəн уртаклашалар. 



С.Садыйкованың якын кешесе, бердəнбере, сөекле кызы Əлфия Айдарская бүген 
бездə кунакта. 

 
Укучы. 
Үкенечкə каршы, əнкəй, синең белəн, 
Туры килде миңа бик аз күрешергə.  
Əти белəн бергə дөрес аңлаганбыз, 
Килгəнеңне моң дөньясында яшьнəргə. 
Кагылмады түгел сиңа хаксыз җиллəр, 
Ачлык, салкын, рухи яктан кысрыклаулар. 
Берчак килде сиңа чиксез газаплану, —  
Театрдан,сəхнəлəрдəн «кыскартулар». 
Аз булдымы тилмерүлəр, интегүлəр, 
Аз булдымы тормышыңда яшь түгүлəр?!  
Ризыкны «əҗəткə» булса да юнəткəч,  
Икəү бергə елый- елый сөенүлəр?! 
Əмма синең гүзəл, гадел булды җаның, 
Гомерең буе син эчкерсез яши алдың.  
Укый белдең Коръəнен дə моңлы итеп,  
Халкымны да моңландырдың, рухландырдың. 
 
Əлфия Айдарская. Əнкəй белəн миңа еш кына аерым-аерым торырга да туры 

килде, чөнки ул бер минеке генə түгел иде, ул зур сəнгать кешесе иде. 
Əнием тумыштан нечкə күңелле, һəр нəрсəне тирəн кичерешлəр, югары тойгылар 

аша кабул итүчəн хисле кеше иде. 
Бəхетле кеше иде минем əнкəем! Безнең күбебез өчен сер булып калган нəрсəлəрне 

белə иде ул! Бəлки шуңадыр да гомере буе гүзəллеккə табынып, эчкерсез күңелле булып 
яшəде, гүзəллеккə табыну тойгысы аны соңгы сулышына кадəр рухландырып торды. 

 
1 нче алып баручы. Кадерле композиторыбыз С.Садыйкова исеме халкыбыз 

күңелендə аеруча тирəн мəхəббəт белəн саклана. Заманында популяр драма артисткасы, 20 
— 30 нчы елларның мəшһүр җырчысы һəм, ниһаять, татар халкын берсеннəн-берсе матур 
җырлары белəн куандырган данлыклы композиторыбыз С.Садыйкованы кемнəр генə 
сагынмый икəн! Безнең тагын бер кадерле кунагыбыз Гомер ага Бəширов аны бик җылы 
сүзлəр белəн искə ала. 

 
Гомəр Бəширов. Сара минем өчен һаман да укыла гына башлаган мавыктыргыч 

серле китап кебек булып калды. Анда чит күзгə ансат кына ачылмый, əмма һəрдаим үзенə 
җəлеп итеп, сокландыра, үзен-үзе сөйдерə һəм шул ук вакытта гаҗəплəндерə торган 
ниндидер бетмəс-төкəнмəс, армас- талмас тылсымлы көч бар иде. 

 
(Сəхнəлəштерелгəн күренеш уйнап күрсəтелə. Ул Гомəр белəн Сараның кара-каршы 

сөйлəшүеннəн гыйбарəт.) 
 
Сара. Гомəр ага, «Җидегəн чишмə»гə көй яздым язуын да, үземне бик 

канəгатьлəндерми əле. Синеңчə, ул җырның көе ниндирəк булырга тиеш? 
 
Гомəр. Иң əүвəл анда халыкның табигатькə кайнар мəхəббəте сизелсен иде. Аннары, 

халыкчан булуын телəр идем. Аны бит халык җырлый. Үзең белəсең: безнең халык моңга 
чиксез бай. Сүзлəрендə гореф-гадəтлəребезгə басым ясала: чишмə—кыз белəн егетнең 
вəгъдəлəшү урыны, йөзек, Җидегəн йолдыз, хушлашу һ.б. бар. 

 



Сара. Ə «халыкчан» дигəнне син ничек аңлыйсың? Халык җырларына охшатып язу 
дип түгелме? 

 
Гомəр. Һич алай түгел! Халыкчанлык — халыкның рухи байлыгын аңлау ул. 
 
Сара. Мин халыкчанлыкны Сəйдəшчə аңларга тырышам. Тик халыкчан дигəннəн... 

Халык та мəңгегə бер төрле генə булып калмый бит. Əйтик, «Карурман» җыры яңгырый 
башлаган заманнарда халыкның тормышы да башкачарак, җырлары да сагышлырак 
булган, əйеме? Ə хəзерге заман яшьлəре сузынкы көйне түгел , ритмны, җитез хəрəкəтне 
ошатарак төшəлəр, чөнки тормышның ритмы шундый. Димəк, шундый көй язарга туры 
килə: үзе халыкчан да булсын, əмма анда хəзерге заман сулышы да сизелеп торсын! 
Белəсеңме, ул көй миңа 15 көннəн бирле тынычлык бирми инде. Мин аны 2 атна буена 
эзлим. Күңелемнəн чишмə тавышларын да, кошлар сайраганны да тыңладым, романны да 
укыдым, хыялым белəн ямь-яшел болын буйларында да йөрдем, кайчакларны күңелемə 
ятышлы, кирəк авазлар да ишетелгəли. Менə-менə көй башланып та китəр шикелле... 

Табам мин ул көйне, табам булгач, табам!.. 
 
1 нче алып баручы. Һəм тапты да ул көйне Сара апа. 
 
(«Җидегəн чишмə» (Г. Бəширов сүзлəре, С.Садыйкова көе) башкарыла.) 
 
2 нче алып баручы. «Эшче» операсында —Сəлимə, «Сания»дə —Сания, 

«Башмагым» музыкаль драмасында—Зөбəрҗəт... Татар опера театры сəхнəсендə матур 
образлар тудыра алганы һəм милли опера сəнгатебезне үстерүгə күп көч куйганы өчен, 
С.Садыйкова шул 
елларда ук«Татарстанның атказанган артисткасы» дигəн мактаулы исемгə лаек булды. 

Татар музыкасы тарихына кереп калыр өчен шушы хезмəт үзе генə дə бик җиткəн, 
югыйсə. Лəкин С.Садыйковага тагын бер бəхетле иҗат гомере кичерергə насыйп була, 
чөнки табигать аңа адəм балаларында сирəк очрый торган композиторлык талантын да 
бүлəк итə. Театрдан китсə дə, артистка музыкадан аерылмый. Күңел җырын берөзлексез 
дəвам итə — уйлана, моңлана. 

 
Сара Садыйкова. Бала чактан җырлап, татар халык җырын яратып үскəнгə һəм 

озак еллар Мəскəү консерваториясендə рус халкының бөек композиторлары əсəрлəрен 
башкарып, аларны үз итү нəтиҗəсендə көйлəр миннəн ничектер агылып чыга шикелле. 
Аларны бизəп, яхшы күңелле сүзлəргə салып, үземнең туган халкыма, сөйгəн халкыма 
бүлəк итəм. Яшь вакытымда җырлап сөендергəн шикелле, матур, шатлыклы һəм күңелгə 
ятышлы көйлəр чыгарып, халкымны хəзер дə шатландырасым килə. Туган халкыңа хезмəт 
күрсəтү үзе нинди бəхет ул. 

 
(«Белегез шуны» җыры (И. Фазлуллин сүзлəре, С. Садыйкова көе) башкарыла.)  
 
2 нче укучы. 
Ак моңнар ул җирдə ап-ак нурдыр, 
Аклык белəн тиң бит җисеме. 
Халкыбызның бөек җырчысы ул, 
Бер көй булып яңгырый исеме. 
Җидегəн чишмə тавышы күңеллəрдə, 
Ул сандугач моңы кайда соң?  
Күкрəк тутырып сулаганга əллə? 
Туган якның татлы һавасын? 



Сара апа көен тыңлаганда,  
Нечкəрəлəр күңел кыллары. 
Халык өчен хезмəт итеп үткəн? 
Гомеренең бөтен еллары. 
Миллəтемнең йөзек кашы бит ул, 
Аның нуры мəңге тутыкмас. 
Миллəтебез көе югала, дип,  
Татар халкы бер дə курыкмас. 
 
1 нче алып баручы. Җыр кеше йөрəгендə туа. Шагыйрь һəм композитор йөрəгендə. 

Ке 
шенең барлык кичерешлəрен, барлык тойгыларын үзенə күчереп, сизгер күңелдə җыр туа. 
Əйе, туа! Дөньяга адəм баласы туган кебек, җир куенында орлык, яралып, шытып чыккан 
дай, жир астыннан чишмə бəреп чыккан шикелле, күктə кинəт янган йолдыз сыман... Җыр 
шулай туа. 

 
(«Əй, язмыш, язмыш» җыры (С.Хəким сүзлəре, С.Садыйкова көе) башкарыла). 
 
2 нче алып баручы. Бүген бездə кунакта халкыбызның танылган җырчысы Зөһрə 

Сəхəбиева. 
 
Зөһрə Сəхəбиева. Сара апа Садыйкова турындагы һəр истəлек минем өчен бик 

кадерле. Бу зур шəхес турында сөйлəр өчен тирəн мəгънəле сүзлəр табып бирə алмам кебек. 
Шулай да... Җырчы артистка булып китүемнең, җыр мəйданындагы иҗатымның беренче 
көннəре, беренче адымнары ук Сара апа исеме белəн, аның көйлəре белəн бəйле. Халык 
көйлəре һəм Сара апа җырлары белəн телем ачылды, дөньяга чыктым дип уйлыйм. 

 
(«Сусау» җыры (С.Хəким сүзлəре, С. Садыйкова көе) яңгырый.) 
 
1 нче алып баручы. С.Садыйкованың республикабыз авылларына багышланган 

җырлары бар. «Актаныш таңнары», «Арча кичлəре», «Балкый Шəйморза утлары», 
«Балтачым» һ.б. 

Композитор үзенең əби-бабалары, əнисе яшəгəн Апас районының Тутай, Кызыл тау 
авылларына, туган ягым дип, бик еш кайтып йөри. Аның күп кенə җырлары шунда туа. 

 
(«Йөрəклəрдə җыр яңара» (С.Садыйкова көе) яңгырый.) 
 
2 нче алып баручы. Сара апаның иң якын кешелəреннəн берсе, үзе əйтмешли, 

«кече кызы», күренекле шагыйрə Гөлшат Зəйнашеваның да фикерлəрен тыңлыйк. 
 
Гөлшат Зəйнашева. Сагынам, бик сагынам мин аны. Аның безнең арабыздан 

киткəненə күңел һаман ышанмый. Юкса инде еллар үтə тора, аның бу якты дөньяда 
юклыгына күнегергə кирəк, ə күңелнең бу хакыйкатьне аңлыйсы килми. Сара апа 80 яшенə 
җиткəч тə үзен һаман яшьлəрчə тотты. Чөнки ул картаюын сизми иде. Бизəнеп, төзəтенеп 
йөреп, ул үзен яшь тоя иде. Каты авырып киткəч тə үзенең олыгаюын танымады, авыруын 
да вакытлыча гына килгəн бер чир дип уйлады. Менə тазарам да ныклап иҗат эшенə 
керешəм, дип, планнар корып ятты. Ул əле опера язарга җыена иде. Либретто яз, дип, миңа 
үзенең темаларын, Сөембикə турында тарихи риваятьлəр сөйли иде. Нинди зур иҗат 
планнары, нинди матур хыяллар китте аның дəртле күңел түрендə! Язасы, иҗат итəсе, 
яшисе килə иде əле аның! Яшəп туймады ул! 

 



Сара Садыйкова. Мин мактаулар ишетергə өйрəнмəгəн. Гомер буе халыкка хезмəт 
итеп, аны гадəттəге бурычым итеп кенə карап, сəнгать юлында күп михнəтлəр чиксəм дə, 
һаман кешелəргə, тормышка мəхəббəт белəн көн иттем мин. Мине шул яшəтте һəм яшəтə. 
Мин халкымның мəхəббəтеннəн ямь алып, тəм табып, рухланып, шатланып яшəдем. 

 
(«Яшьлегем эзлəре» җыры (М.Шиһапов сүзлəре,С.Садыйкова көе) яңгырый.) 
 
1 нче алып баручы. Сара апаның инде хəле бик авыр булган соңгы көннəрендə дə 

иҗат 
дəрте сүрелми. Үзе янына Т.Миңнуллинны дəшə. Т. Миңнуллин əлеге очрашуны менə ничек 
искə ала. 

 
Туфан Миңнуллин. Сара апаның мине күрергə телəвенə күңелемнəн рəхмəт əйтеп, 

хастаханəгə киттем. Ни əйтергə уйлый икəн дип, бераз аптырадым да. Белəм, сер түгел, 
аның хəле авыр. Урынлы сүзлəр табып та сөйлəшергə кирəк, чөнки мəгънəсез сүз əйтеп, 
хəтерен калдырсаң, аны үзе белəн алып китүе дə бар, һəм син гафу үтенə алмый каласың, 
аннан инде гомер буе үкенеп яшəячəксең. 

... Сөйлəде дə сөйлəде Сара апа. Тормышындагы вакыйгаларга күбрəк тукталды ул. 
Ничек итеп укыган, ничек итеп беренче көен язган... Лəкин мине чакыруының сəбəбе бу 
түгел икəн... 

 
Сара Садыйкова. Менə əле монда төрле авазларны тыңлап ятам. Халыкның 

борынгы җырлары искə төшə. Күңелемнəн генə шуларны көйлим. Күңелемдə зуррак 
музыкаль əсəр туды. Минем уйлавымча, ул опера булырга тиеш. Уйлап- уйлап тордым да 
синең белəн сөйлəшергə булдым. Яз миңа опера өчен либретто. 

 
2 нче алып баручы. Тик инде аңа бу хыялын тормышка ашырырга мөмкин 

булмый. 
1986 елның июне аны безнең арабыздан алып китте. «Эчем тулы музыка, нота кəгазе бир 
əле, кызым,» — аның соңгы сүзлəре шул була. 

 
1 нче алып баручы. Сара апаның бик күплəп җырланмаган җырлары калды. 335 

җырдан композиторның 50 гə якын җыры җырлана. С.Садыйкова бик тə бай рухи милли 
хəзинə калдырып китте. Ул — татар халкының мəңгелек мəхəббəте. Ə мəхəббəт сагышсыз 
булмый, чиксез сагындыра Сара апа! 

 
3 нче укучы. 
Йөрəклəргə керə, күңеллəргə, 
Сара апаның ямьле көйлəре. 
Кайдан килгəн мондый моң бəйлəме, 
Гөл-чəчəктер туган җирлəре. 
Сара апаның җыры яңгыраса,  
Йөрəк хислəрен ул уята. 
 Уйландыра, җанны юата,  
Күзгə яшь китерə, елата. 
Күпме тыңлап, күпме хислəнсəм дə, 
Аңлатырга сүзлəр аз төсле.  
Аның җыры миңа ишетелə, 
 Гөрлəп килгəн ямьле яз төсле. 
Онытылмас моңнар бүлəк иттең,  
Без җырларбыз синең хакыңда. 



 Китсəң дə син инде кайтмас булып,  
Зур мирасың калды халкыңа. 
(«Көтəм сине» (Ə.Ерикəйсүзлəре, С.Садыйкова көе) башкарыла. 
1 нче алып баручы «Атнакич» тапшыруын йомгаклый. 

 
Венера Хəйруллина 
Апас районы Борнаш урта мəктəбе укытучысы. 


